
NA DUILLEAGAN
GÀIDHLIG

Tha seinn f ìor chudromach ann an adhradh Crìosdail gu 
cur an cèill creideamh, diadhachd agus aonachd 
coitcheann. Air feadh a’ Bhìobaill, tha grunn earrannan a’ 
cur cuideam air cumhachd ciùil is seinn ann a bhith a’ 
ceangal chreidmheach ris an diadhachd. Tha na Sailm, mar 
eisimpleir, nan cruinneachadh beairteach de dh’òrain agus 
de dhàin a tha a’ nochdadh gàirdeachas, cumha, agus 
moladh clann Israeil, a’ nochdadh a’ cheangail dhlùth 
eadar ceòl agus spioradalachd.

Tha comas àraidh aig an t-seinn air an cridhe, an inntinn 
agus an spiorad a ghreimeachadh. Tha comas sònraichte 
aig ceòl faireachdainnean domhainn a dhùsgadh agus 
àrainneachd naomh a chruthachadh a tha cuideachail 
airson adhradh. Faodaidh laoidhean agus òrain adhraidh a 
bhith a’ giùlan fhìrinnean diadhachd agus teagasg 
bìoballach. Tha gnìomh an t-seinn a’ toirt comas do 
chreidmhich na teachdaireachdan sin a thoirt a-staigh 
agus a phearsanachadh, ag àrach faireachdainn de 
cheangal ri Dia agus a’ daingneachadh prìomh 
theisteanasan Crìosdail.

Tha sinn ro-thoilichte gu bheil seinn a’ nochdadh anns an 
iris seo de Na Duilleagan ann an grunn àiteachan. Anns an 
Dealbh air an duilleag-aghaidh, chithear coimhearnsachd 
Chrìosdail ann an Eilean Leòdhais a’ cruinneachadh a 
ghabhail sailm ann an sgothan tradaiseanta, mar a 
chleachd iad bho shean. Tha cuideachd seinn a’ nochdadh 
gu cumhachdach san aithris mu thuras òigridh 
Sgitheanach a dh’Iòrdan, far an robh laoidh a’ ceangal 
choimhearsnachdan Crìosdail o dhiofar cheàrnaidhean an 
t-saoghail ri chèile ann an adhradh.

Tha dà naidheachd san iris seo cuideachd a’ sealltainn air 
cho buntainneach beòthail agus a tha seinn do dh’adhradh 
an latha an-diugh. Bidh taisbeanadh a’ falbh air feadh nan 
Eilean Siar sa bhliadhna seo a’ toirt cothrom do dhaoine 
barrachd tuigse fhaighinn air seinn spioradail Ghàidhlig o 

bhun gu bàrr nan eileanan. Agus tha còmhlan-ciùil ùr air 
tòiseachadh a bhios a’ gabhail laoidhean sean is ùr ann an 
Gàidhlig: Glòraich.

Nach toir sinn taing do Dhia gu bheil a leithid a bheairteas 
ceòlmhor nar beathannan làitheil.

Le beannachd,
Donnchadh Sneddon, Dùn Èideann
Liam Alastair Crouse, Ceann a Deas Uibhist

Dealbh

Tha an dealbh seo a’ sealltainn cuid de na daoine a ghabh pàirt 
ann am pròiseact Bàta nan Salm, ann an Sgìre nan Loch, Eilean 
Leòdhais. Nochdaidh am pròiseact seo, far am bi daoine a’ seinn 
nan salm ann an sgothan a’ seòladh tarsainn Loch Èireasort, 
agus air an robh iomradh anns na duilleagan seo fhèin roimhe, 
ann am pròiseact eile, Seinn Spioradail, air a bheil iomradh nas 
fhaide shìos anns na Naidheachdan. Bha neach-rannsachaidh 
Seinn Spioradail, Dr Frances Wilkins, a’ tadhail air a’ bhàta 
shalm ann an 2020 agus iad a’ comharrachadh 10 bliadhna o 
chaidh a chur air bhonn. 

© Màiri Martin



Gàidhlig  
Shìmplidh
Tha rann tradaiseanta ann an Gàidhlig mu na fir naomha a tha a’ 
nochdadh anns a’ Bhìobaill:

Ciùine Mhaois
Riaghladh Eòsaiph
Dànachd Pheadair
Gaol Eòin
Inntinn Iòb
Bu shuairceas i.

Tha an rann a’ comharrachadh shubhailcean nan daoine 
seo agus iad gan sònrachadh mar bheusalachd a tha airidh 
air moladh. Bha Maois ciùin foighidneach nuair a bha Dia 
airson a shluagh a chronachadh (Ecsodus 32: 11-14). Bha 
Iòsaph a’ riaghladh le gliocas air na h-Èiphitich (Genesis 47: 
13-26). Bha Peadar a’ bruidhinn gu dàna, ach le eòlas mòr, an 
làthair uachdarain a’ phobaill agus seanairean Israeil ann an 
sgaoileadh teachdaireachd Chrìosd (Gnìomhairean 4). Agus a 
bheil a shamhail ann de dh’Eòin a’ mìneachadh gaol Dhè, mar 
a leughas sinn na shoisgeul (Eòin 3: 16)? Agus de dh’inntinn 
agus lèirsinn Iòb, a dh’aindeoin fulang agus trioblaid. Nach 
cnuasaicheamaid-ne air mar a dh’fhaodas sinn na subhailcean 
seo a thoirt a-steach dar beusalachd fhèin?

Thàinig an rann à Tobar an Dualchais. Beasag Pheatasan 
(fiosraiche), Iain Peatarsan (Neach-clàraidh), SA1977.136.B6, 
Tasglann Sgoil Eòlas na h-Alba, Oilthigh Dhùn Èideann.  
https://www.tobarandualchais.co.uk/ track/128199

Beagan cuideachaidh…
subhailcean - virtues
beusalachd - moral behaviour, ethics
seanairean Israeil - the elders of Israel
a bheil a shamhail ann - does its like exist
Nach cnuasaicheamaid-ne - shall we consider

Gàidhlig 
Chlasaigeach
Seo na deich àitheantan ann am meadaireachd, mar a tha iad 
a’ nochdadh ann an Adtimchiol an Creideamh, eadar-
theangachadh Gàidhlig air leabhar ceist Chalbhainn, a chaidh 
fhoillseachadh timcheall air 1630. Chìthear an seo rud a tha glè 
chumanta ann am bàrdachd chlasaigeach, gu bheil an dàn a’ 
tòiseachadh agus a’ crìochnachadh leis an aon fhacal. 

Na dech aitheanta
1. Creid díreach di Dhia na n’dúil.
2. Agus cur ar chúl umhaladh do dhealbh.
3.  Na tabhair ainm Rígh na rioghadh, 

Ma gébhthar dhíot sa ghniomh geall.
4.  Domhnach Rí neimh na néul, 

Deun led chroidhe choimheud sior.
5.  Do Mhathar & Tathar gach uair, 

Fa onoir uaide biod a raon.

6. Marbhadh & meirle na taobh.
7. Adhaltrus na aom adghar.
8.  Na tóg fiadhnaise, ach go fior, 

Se sin an ród far aon glan.
9. Na deun saint ar mhór no ’r bheg.
10.  Freamh gach uilc ad chóir no leg, 

Sin deich aitheanta Dhé dhuit, 
Tuig iad go cóir & creid.

(R.L. Thomson, Adtimchiol an Chreidimh: The Gaelic Version of 
John Calvin’s Catechismus Ecclesiae Genevensis (Dùn Èideann: 
SGTS, 1962, td. xlvii)

Turas do  
dh’Iòrdan
le Nicola NicThòmais

Chaidh buidheann òigridh Ghàidhlig, YV, bho Eaglais na Cille 
Mòire san Eilean Sgitheanach, a Iòrdan san Dàmhair, mar 
phàirt de chom-pàirteachas le Eaglais Naomh Phòil, Eaglais 
easbaigeach ann am meadhan baile mòr Amman. Dh’fhuirich 
iad sa mhansa ri taobh na h-eaglaise. Tha dachaigh-chùraim 
agus ionad ionnsachaidh do fhògarraich mar phaìrt de àrainn 
na h-eaglaise. 

Chaidh triùir nigheanan (aois 17) agus dithis inbheach, Nicola 
NicThòmais agus Eairdsidh MacCalman, a-null aig àm a bha 
rudeigin cugallach, is an cogadh an ìmpis tòiseachadh. Bha 
turas sabhailte aca ge-tà, a dh’aindheoin gun robh aca ri slighe 
eadar-dhealaichte a ghabhail sa phleana, a’ seachnadh Israeil.
 
Chuir iad seachad a’ chiad bheagan làithean còmhla ri òigridh 
na h-eaglaise - fògarraich às an Èiphit, Siria agus Ioràc a 
bharrachd air muinntir Ammain fhèin. Am measg na bha dol, 
rinn iad seiseanan Bìobaill agus adhradh còmhla, chuir iad 
eòlas air cultaran càch a chèile agus chluich iad geamaichean. 
Rinn na nigheanan a’ chùis air Strip the Willow a theagasg 
dhaibh cuideachd! 

Ghabh iad pàirt ann an seirbheis dà eaglais ann an Amman, 
far an do sheinn iad ‘Cuiridh mi mo dhòchas ann’ (stèidhichte 
air Salm 23) agus ‘Ùrnaigh’, a chaidh a sgrìobhadh le Amy 
Cruickshank san Eilean Sgitheanach (faic “Laoidh”). Cò 
shaoileadh mus deach iad a-null cho f ìor fhreagarrach sa 
bhiodh na facail ,agus bha a’ bhuaidh a thug e air cuid sa 
choitheanal follaiseach.

Chaidh iad a dh’fhaicinn Bheinn Nebo, Abhainn Iòrdan, 
àite baistidh Ìosa agus an citadel ann an Amman fhèin. Aig 
deireadh an turais chaidh iad gu deas, a’ cur seachad latha 
ann am baile Petra, a’ campadh oidhche am measg nam 
Bedouineach anns an fhàsach agus a’ flòtraigeadh anns a’ 
Mhuir Shaillte. Chunnaic iad uamh Lot agus snìomhaireachd de 
bhean Lot mar phàirt den turas cuideachd. 

Thug an turas buaidh mhòr orra uile ach b’ e an rud a bu 
mhotha a thug misneachd dhaibh, b’ e cho fosgailte sa bha an 
òigridh mun cuid chreideimh. 

Thathas an dòchas gun tig buidheann às Amman dhan Eilean 
Sgitheanach ann an 2025. 



Tha a’ bhuidheann taingeil airson an taic-airgid bho 
Chomataidh Gàidhlig na h-Eaglaise a chaidh a chur ri 
cosgaisean an turais.

Bidh alt slàn ann an Life & Work sa Ghearran. Bha iad cuideachd 
air prògram Feasgar, a’ dèanamh agallamh le Niall Iain airson 
Radio nan Gàidheal, a’ bruidhinn mun turas aca. 

Naidheachdan

Seinn Spioradail - taisbeanaidhean

Tha rannsachadh gus aire a chur air diofar sheòrsachan seinn 
traidiseanta na Gàidhlig air a bhith air a chur ann an 
taisbeanadh a bhios a’ dol air chuairt gu coimhearsnachdan 
Innse Gall ann an 2024 agus 2025. Tha an Dr Frances Wilkins, 
Àrd-òraidiche ann an Eitn-eòlas Ciùil aig Ionad Elphinstone, 
Oilthigh Obar Dheathain, air sia bliadhna a chur seachad a’ 
dèanamh obair làraich ann an Taobh Siar na Gàidhealtachd 
agus anns na h-Eileanan Siar agus i a’ rannsachadh seinn 
spioradail agus cràbhaidh bhon sgìre. Tha i air a bhith a’ 
cruinneachadh agus a’ clàradh traidiseanan seinn na 
Gàidhlig, a’ gabhail a-steach seinn laoidhean, seinn sailm 
agus bàrdachd spioradail a tha a’ crìonadh ann an 
coimhearsnachdan Innse Gall. 

Bidh an rannsachadh aice na bhun-stèidh airson taisbeanadh 
eadar-ghnìomhach, Seinn Spioradail a tha i air a chur air dòigh 
còmhla ris an dealbhaiche Ronan Màrtainn. Bidh an 
taisbeanadh aig Museum nan Eilean ann an Steòrnabhagh bho 
19mh Faoilleach – 12mh Giblean 2024 mus tèid e air chuairt tro 
choimhearsnachdan na Gàidhealtachd agus nan Eilean, a’ 
gabhail a-steach Baile Ailein (Leòdhas) bhon Ghiblean – 
Ògmhios 2024, Port Rìgh (An t-Eilean Sgitheanach) bho 
Ògmhios - Samhain 2024, agus Loch nam Madadh (Uibhist a 
Tuath) bhon Dùbhlachd 2024 - Gearran 2025. Faodaidh luchd-
tadhail ionnsachadh mu thraidisean seinn cràbhaidh anns 
gach sgìre agus faodar eòlas a chur air tro chlàraidhean, film, 
stuthan agus tasglann didseatach, clàr-dùthcha fuaim agus 
turas biortail eadar-ghnìomhach. Faodar cuideachd tadhail air 
làrach-lìn a’ phròiseict: seinn.org. 

Glòraich

Chaidh còmhlan ciùil ùr a stèidheachadh o chionn greiseag 
airson laoidhean ùra a dhèanamh agus seann laoidhean a 
sheinn às ùr do chliù Dhè. Is e Glòraich ainm a’ chòmhlain, le 
ceòladairean òga is aithnichte. Is iad an sianar: Fearghas 
Rothach, Pàdruig Mac a’ Phearsain, Uilleam MacSuain, Calum 
MacAsgaill, Camshron Maudsley agus Megan Heggie. Aig an 
àm sgrìobhaidh, tha Glòraich ag ullachadh airson a’ chiad 
tachartais adhraidh aca, aig deireach an Fhaoillich ann an 
Glaschu, agus tha sinn an dùil agus an dòchas barrachd 
fhaicinn agus a chluinntinn bhuapa san aithghearrachd. ’S e 
rud math agus dòchasach a th’ ann gu bheil ceòladairean òga a 
tha nan Crìosdaidhean òga a’ feuchainn gus spionnadh ùr a 
thoirt do dh’adhradh sa Ghàidhlig, agus tha sinn a’ guidhe gach 
beannachd air an obair seo anns a bheil iad an sàs. Tha sinn ag 
ùrnaigh cuideachd gum biodh an seinn aca na bheannachd 
agus na mheadhan gràis dhan fheadhainn a tha an làthair, 
agus na fhianais dhan fheadhainn aig a bheil ùidh ann an ceòl 
Gàidhealach, ach nach eil fhathast eòlach air beannachdan 
agus geallaidhean an t-soisgeil. 

‘S i is crìoch àraidh do’ n duine, Dia a glòrachadh agus a 
mhealtainn gu siorraidh

Innis Stòiridh  
às a’ Bhìoball
Tha Comann Bhìoball na h-Alba, le taic bho Chomataidh 
Gàidhlig Eaglais na h-Alba, air leabhar fhoillseachadh le 15 
sgeulachdan às a’ Bhìoball, air innse do chlann agus le 
clàraidhean fuaim ri fhaighinn air loidhne. Tha na 
leabhraichean seo saor an asgaidh, agus gheibhear iad bho 
làrach-lìn Comann Bhìoball na h-Alba (scottishbiblesociety.
org), agus bhiodh iad na bhuannachd agus na ghoireas air leth 
do theaghlaichean, sgoiltean agus eaglaisean far a bheil clann 
òg le Gàidhlig, mar stiùireadh ann an naidheachd mhath Facal 
Dhè. Mar a tha an seanfhacal ag ràdh gu glic: An t-ionnsachadh 
òg, an t-ionnsachadh bòidheach! 



Ùrnaigh
A Dhè tha sinn ag ùrnaigh do bheannachdan air 

gach oidhirp gus an naidheachd mhath 
fhoillseachadh, agus gus do bheannachdan a 

dhèanamh aithnichte,
ann an ceòl, ann am bàrdachd, ann an seinn, anns 

an fhacal sgrìobhte,
ann an ealain, ann an searmonachadh, ann an 

còmhradh eadar caraidean,
do chlann, do dheugairean, do dh’inbhich,

do gach aon a tha feumach air dòchas agus 
comhfhurtachd d’ Fhacail agus do Làthaireachd. 

Deònaich, a Thighearna, gun tèid na beannachdan 
seo am meud agus gum biodh sinn “a’ toirt a mach a 

cheud, a sheasgad agus a thrithead uiread.” 

Amen. 

AM FEAR-DEASACHAIDH
Ma tha sibh airson naidheachdan no beachdan a chur dhan Sgioba Deasachaidh, 
faodar post-d a chur gu sneddon.duncan@gmail.com.

Laoidh

Ùrnaigh, le Amy Cruickshank
Air fonn Loch Broom

Tha sinn ag ùrnaigh gum bi sìth
Far ‘eil cogadh agus gràin,
Gum bi fialaidheachd an àite sannt
Is moladh far ‘eil càin.

Gum bi onair agus urram ann,
Gum bi càirdeas ann is gaol,
Gum bi gràdh air càch-a-chèil
Tha sgapt’ air feadh an t-saogh’l.

O cuimhnich air a’ chlann ‘s gach àit
Tha acrach, brònach, tinn,
Is bheir dhaibh neart is faochadh
Is D’ fhacal 0 D’ fhìrinn ghrinn.

‘S ged thigeadh trioblaid agus bròn
San àm a tha ri teachd,
Gum biodh Do làmh an-còmhnaidh dlùth
‘S Do ghàirdean làidir faisg.

Cùm sinn o bhuaireadh agus olc,
O fhòirneart agus strì,
Bi còmhla rinn o seo a-mach
Anns gach àit’ far ‘n tèid sinn.

Chaidh an laoidh àlainn seo fhoillseachadh anns an laoidheadair 
Seinneamaid Còmhla, le Eaglais na h-Alba, Cille Mhoire agus 
Steinnseal, ann an 2014.

Adhbhar Teagaisg

Aon latha, thàinig Crìosda gu taigh àraidh, far an robh e a’ dol a 
choinneachadh ri fear an taighe. Cha robh anns an taigh ach a 
bhean, ’s i ri fuine. Dh’fheòraich Crìosd càit an robh an duine. 
“Tha e ag uisgeachadh a ghart”, fhreagair a’ bhean. Dh’iarr 
Crìosd taois oirre, agus chuir e an cnapan taois anns an teine. 
Dh’fhàs diasan às a’ chnap nuair a chuireadh anns an teine e. 
Tha an teasgasg seo, a tha ri lorg ann an leabhar-nòta Mgr 
Ailein Mhicdhòmhnaill (EUL CW 58A), ag innse dhuinn mar a 
bheir an Tighearna air gràin fhàs anns na h-àiteachan a bu 
tiorma. Tha an naidheachd seo coltach ri 1 Rìgh 17: 14-16, 
nuair a chùm Dia biadh ri banntrach Zarephath ri linn 
tiormachd. Tha an teagasg cuideachd a’ sealltainn nach bu 
chòir do fhear an taighe a bhith ri cùisean talmhaidh nuair a 
bha cothrom air ’anam a bheartachadh ann an Crìosd.


